Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy golau’r byd – Ioan 8:12

"Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch."

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint neu dortsh (sy’n gweithio!)

........

Dw i am ddweud rhywbeth sbesial wrthych chi heddiw am Iesu Grist. Gwrandewch ar y geiriau yma, “Iesu ydy golau’r byd” (cliciwch ar y PowerPoint). Dwedwch y geiriau hefo fi... “Iesu ydy golau’r byd”. Mae golau yn ddefnyddiol iawn – meddyliwch am rai pethau mae golau’n ei wneud i’n helpu ni. 

(Goleuo’r tŷ a’r stryd; goleuadau car; harddu coed Nadolig a strydoedd; goleuadau ar ambiwlans ac injan dân; chwilio am bobl a phethau sydd ar goll – searchlight....a llawer mwy).

Heddiw dw i eisiau meddwl am un peth, sef bod golau yn gallu’n helpu ni i ffeindio pethau a phobl sydd ar goll. Yn fy nhŷ i mae gen i gwpwrdd dan grisiau (twll dan grisiau, cwpwrdd dan staer). Does na ddim golau yn y cwpwrdd ond mae yna lot o stwff! Teganau, cotiau, hen jig-sos a phob math o bethau sydd heb gartref go iawn yn y tŷ; yno mae pethau’n mynd os oes rhywun yn cyrraedd ein tŷ ni heb ffonio gyntaf – “Brysia, rho fo yn y cwpwrdd dan grisiau!”

Dydw i ddim yn lecio meddwl gormod am y cwpwrdd o dan y grisiau – fedrwch chi ddyfalu pam?

Iawn! – mae’n flêr! Ac mae’n lot o waith i’w dacluso. Ond bob yn hyn y hyn does gen i ddim dewis, rhaid mentro i agor y drws a chwilota tu mewn. Be sy’n digwydd fel arfer ydy bod yna rywbeth ar goll, ac mae’n rhaid dod o hyd iddo – côt law, un wellington, darn o lego pwysig iawn sydd ei angen er mwyn gorffen rhyw Star Wars jet! Gan eu bod nhw ddim yn y tŷ go iawn – yr unig le ar ôl ydy’r cwpwrdd dan y grisiau. 

Oes yna rywun yn cofio pam mod i angen un o’r rhain (dangos y tortsh/llun ppt)?

Da iawn – does na ddim golau yn y cwpwrdd! Dw i’n agor y drws ac yn sgleinio’r golau i mewn i’r tywyllwch. Wel, dyna sioc! Dw i’n gweld pethau dw i heb eu gweld ers blynyddoedd! Mae’r golau yn sgleinio i bob twll a chornel, a fel arfer dw i’n gallu gweld be sydd angen arna i. Fydda i’n camu i mewn wedyn ac yn dod a’r teclyn neu’r tegan oedd ar goll allan o’r cwpwrdd. A dw i’n teimlo’n hapus hefyd, am fy mod i wedi ffeindio rhywbeth oedd ar goll. 

Awn ni’n nôl at ddechrau’r stori: “Iesu ydy golau’r byd”.

Mae golau Iesu llawer cryfach na golau’r dortsh sy’n sgleinio i mewn i’r cwpwrdd dan y grisiau. Mae golau Iesu’n sgleinio ar y byd i gyd. Mae golau Iesu’n sgleinio drwy y Beibl a’r pethau mae’n ei ddweud am Dduw; adnodau fel Ioan 3:16,  Ydy, mae Duw wedi caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. 
Gyrrodd Duw Iesu i’r byd i fod fel golau yng nghanol y tywyllwch. Mae golau Iesu yn sgleinio ar bobl fel chi a fi – pobl sydd ddim yn nabod Duw nac yn gwybod llawer amdano o gwbl. Falle’n bod ni’n teimlo ar goll ambell waith, yn meddwl tybed oes yna Dduw o gwbl ac os ydy Duw wir yn ein caru ni go iawn. 

Iesu ydy golau’r byd, mae o’n chwilio amdanon ni ac eisiau rhoi bywyd newydd i ni. Fydd o byth yn ein siomi ni, fydd ei fatris o byth yn darfod. Gwrandwch ar yr adnod i gyd (cliciwch ar y ppt),

"Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch."

Gweddi

Diolch Dduw am Iesu Grist. Diolch ei fod yn chwilio amdanon ni, ac eisiau i ni fod yn rhan o’i deulu Ef. Diolch i Ti am baratoi ffordd i ni gael bywyd newydd, bywyd diogel gyda diwedd bendigedig yn y nefoedd. Helpa ni i gofio y bydd gan y rhai sy’n dilyn Iesu olau i’w harwain i fywyd, a fyddan nhw byth yn cerdded mewn tywyllwch. Amen

